1691 Eyrarannáll: Var vetur í víðustum stöðum mjög góður, á sama máta sumar, þó heyjaskemmdir víða fyrir sunnan land af döggum.

Mælifellsannáll: Harður vetur til þorraloka frá aðfangadegi jóla; þaðan frá vetur góður. Vor gott. Grasár og nýting hin bezta. ... Haust hagstætt og vetur til jóla.

Vallaannáll: Kyrt veður og kalt nýársdag. Vetur upp þaðan víða harður og skorpusamur með jarðbönnum. Skiptapi á Seltjarnarnesi árla vertíðar nærri landi, drukknuðu 4 menn.  ... Vorið gott og þurt, grasvöxtur miðlungi. ... Sumarið stopult og votsamt; nýttist heyskapur allmisjafnt.. 29. Augusti á höfuðdaginn, er var laugardagur að kveldi, kom á regn ákaflegt af suðri, og gekk upp þaðan 8 dægur samfellt, svo aldrei varð upprof; af því hlupu fram ár og lækir um suðurlandið með afbærum vatnsgangi; gerði Ölfusá undramikinn heyskaða báðum meginn og Laxá í Kjós; voru rastir allmiklar af heyi því, er hún hafði keyrt í sjóinn, vestur um fiskileitir Seltjörninga, þá róið var eptir hríðina, svo varla gátu þeir lagt lóðir sína. Víða drápu hey til skemmda. Kom það regn að eins syðra og syðeystra, an alls ekki fyrir norðan og vestan og eigi heldur í Borgarfirði. ... Vetur góður og hægviðrasamur til jóla. Fagurt veður með tunglsljósi á jólanóttina, og gott um jólin til nýársdags.    

1692 Eyrarannáll: Var harður vetur, svo mikill útiganspeningur drapst víða um landið. Vorið þurt og vindasamt; varð því gróðurlítið og fiskirí lítið. Sumarið daggasamt, helzt þá áleið haustið, með mjög góðri veðuráttu fram yfir allraheilagra messu. 

Mælifellsannáll: Hélzt góðviðri til þorraloka; þá yfirtakshörkur miklar og hafís fyrir landi; sýldi firði alla, svo engir mundu þá þvílík ísalög. Mátti ríða til Drangeyjar. Fannst hvalur á Húnaflóa hálfa þingmannaleið frá landi; var hann þar uppskorinn og á hestum fluttur til lands. Var þá farið með hest klyfjaðan, á ísi af Siglunesi til nausta fyrir neðan Möðruvelli. Misstust peningar sumstaðar um vorið. Batnaði í 5. viku sumars.  ... Þá var grasár lítið, en haust og vetur góður til jóla.

Vallaannáll: Fagurt veður, heiðríkt, nýársdag. Vetur þaðan af allmisjafn og skorpusamur með hörkum og frostum. ... Þriðjudag fyrstan í góu, 16 Febr(uarii) grimmdarfrost með norðanstormi, og alla þá viku; lagði víkur og fjörðu. Var getið um að lömb hefðu staðið dauð í Lundarreykjadal í því þriðjudagsveðri, og hestar í Biskupstungum. ... Vorið gott og grasvaxtarsamt. ... Sumarið gott og heyskaparmikið, einkum norðanlands með góðum fiskiföngum.  ... Haustið vott og vindasamt.      


